
నమో జ్ఞానానలశిఖాపుఞ్జపిఙ్గజటాభృతే    ।
కృష్ణాయాకృష్ణమహసే   కృష్ణద్వైపాయనాయ   తే ॥ ౧౯.౧౩॥
నమస్తేజోమయశ్మశ్రుప్రభాశబలితత్విషే   ।
వక్త్రవాగీశ్వరీపద్మరజసేవోదితశ్రియే   ॥ ౧౯.౧౪॥
నమః సన్ధ్యాసమాధాననిష్పీతరవితేజసే  ।
త్రైలోక్యతిమిరోచ్ఛేదదీపప్రతిమచక్షుషే   ॥ ౧౯.౧౫॥
నమః సహస్రశాఖాయ  ధర్మోపవనశాఖినే ।
సత్త్వప్రతిష్ఠాపుష్పాయ   నిర్వాణఫలశాలినే ॥ ౧౯.౧౬॥
నమః కృష్ణాజినజుషే  బోధనన్దనవాసినే  ।
వ్యాప్తాయేవాలిజాలేన పుణ్యసౌరభలిప్సయా ॥ ౧౯.౧౭॥
నమః శశికలాకారబ్రహ్మసూత్రాంశుశోభినే   ।
శ్రితాయ  హంసకాన్త్యేవ సమ్పర్కార్కమలౌకసః ॥ ౧౯.౧౮॥
నమో విద్యానదీపూర్ణశాస్త్రాబ్ధిసకలేన్దవే     ।
పీయూషరససారాయ కవివ్యాపారవేధసే ॥ ౧౯.౧౯॥
నమఃసత్యనివాసాయ స్వవికాశవిలాసినే ।
వ్యాసాయ ధామ్నే తపసాం సంసారాయాసహారిణే ॥ ౧౯.౨౦॥
ఇతి వ్యాసాష్టకం  కృత్వా మహాభారతమఞ్జరీమ్  ।
సచక్రే విబుధానన్దసుధాస్యన్దతరఙ్గిణీమ్    ॥ ౧౯.౨౧॥
సమాప్తేయం మహాభారతమఞ్జరీ  కృతి కవేర్వ్యాసదాసాపనామ్నః

ప్రకాశేన్ద్రసూనోః   క్షేమేన్ద్రస్య  ।
ఇతి భారతమఞ్జర్యాం  క్షేమేన్ద్రవిరచితం  వ్యాసాష్టకస్తోత్రం   సమ్పూర్ణమ్  ।
This is in the appendix of 19th parva of

Bharatamanjari after 50th adhyAya.

